
					ఈ పుట అచ్చుదిద్దబడ్డది

మాతండ్రి యెఱుఁగక మఱి నిన్నుఁ బట్టి - యాతతంబుగ నీట నట ముంచెఁ గాక!"

యనవుడుఁ గోపించి యసురేశుఁ డనియె - "వనచరాధమ! నీవు వచ్చినదూత

చెనకి నిన్నిట శిక్ష సేయరా దనుచు - ఘనముగా బెడిదంపుఁగాఱు లాడెదవు

వలనుగా నిట మున్ను వచ్చినదూత - యలరుచు హనుమంతుఁ డనువాఁడ ననుచు

వలనొప్ప నిట వచ్చి వైదేహితోడఁ - గలవి లేనివి కొన్నికాఱులు వల్కి1910

యీచతురోక్తు లనేకంబు లాడి - మాచేత దండన మఱి పొంది పోయె.

నోరి! యావానరుఁ డున్నాఁడో? లేఁడొ ? - వెరవారఁగా నాకు వివరించి చెప్పు.”

మనవుండు నంగదుం డసుర కిట్లనియె - “ఘనులు రామునిసేనఁ గపులెల్లఁ గినిసి

బలితహుంకారోగ్రపటుశక్తి మెఱసి - చెలఁగి యాహనుమంతు చెంపలు గొట్టి

యని రావణునితోడ నరమాటలాడి - పనివడి లంకకుఁ బనిపూని పోయి

యడరి యింద్రారిచే నాలంబులోన - వడిఁ బట్టువడి చిక్కి వనచర! నీవు

తోఁకఁ గాల్పించుక తొలఁగివచ్చితివి - వీఁకతో రామునివీటిలోపలను

సరి కపికులములో సడి తెచ్చి తనుచు - వెరవిడి తోలిన వీటికిం బాసి

యటఁ బంప కడ కేగె నావానరుండు - ఇట రాముసేనలో నిద్దఱి మమ్ము

నినజుండు వానరహీనులఁ జేసి - పనివాడి యిటువంటిపనులు సేయించు”
1920

నని యంగదుఁడు వల్క నసురేశుఁ డంత - మనమున బెగడొంది మగ్నుఁడై యుండె

మలయుచు జలము క్రమ్మఱ నూలుకొలిపి - యలఘుఁడై యంగదుం డప్పుడు పలికె.

నేర రావణ! రాము నెఱుఁగుదుగాక! - యీరీతి గర్వింప నేటికి నీకు

లోకవిక్రముఁడు త్రిలోకభీకరుఁడు - లోకశరణ్యుండు లోకైకనుతుఁడు

లోకరక్షకుఁడును లోకశిక్షకుఁడు - ప్రాకటచంద్రమో భానువీక్షణుఁడు

వేదాంతవేద్యుండు వేనగోచరుఁడు - నాదినారాయణుం డతిసత్యవాది

యసదృశుం డారాముఁ డభిరాముఁ డనఘుఁ - డసహాయకూరుఁడు నతులవిక్రముఁడు

ఆద్యంతరహితుండు నాచారపరుఁడు - నాద్యుండు పరుఁడును నగుదివ్యమూర్తి

దశరథరామభూతలనాయకుండు - విశదోరుసత్కీర్తి విదితశూరుండు

అడరి నీచెలియ లత్యాసక్తి డాయ - నడఁచిన నాశూర్పణఖ ముక్కు సెవులు
1930

వడిఁ బట్టి కోసిన వరఖడ్గధార - వడియు నెత్తురుఁ దుడువఁగఁ గోసి వేసి

ఖరదూషణాంగరక్తంబులఁ గడిగి - కర మొప్పఁ జేసిన కాకుత్స్థతిలకు

నెఱుఁగవా? రాముని నేటికిఁ బ్రేలె - దెఱిఁగెదు కా కేమి? యెందుఁ బోయెదవు?

మూఁడులోకంబులు ముట్టి గర్వమున - మాడించు నిన్ను నమ్మనుజవల్లభుఁడు

దునిమెడినుగ్రత దొలఁగక నిలిచి - యని సేయు బంటవై యంతియ చాలు

లంక నీ వింక నేలఁగలేవు వినుము - లంకకుఁ బతి సుమ్ము లలి విభీషణుఁడు

తడయక నీమీఁద దయ గల్గి యిపుడు - కడువేగమున నిట్టి క్రమమున మంచి

		 ఈ పేజీలో చివరి మార్పు 4 ఫిబ్రవరి 2024న 23:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

